
ຄະນະກຳມະການຄຸ້ມຄອງຫຼັກຊັບ  			                                             ເລກທີ         /ຄຄຊ						                  ນະຄອນຫຼວງ​ວຽງ​ຈັນ, ວັນ​ທີ

	​ ຂໍ້ຕົກລົງ
ວ່າ​ດ້ວຍການຮັບຮອງບໍລິສັດກວດ​ສອບ (ສະບັບປັບປຸງ)

· ອີງຕາມ ກົດໝາຍວ່າ​ດ້ວຍຫຼັກຊັບ ສະບັບປັບປຸງ ສະບັບເລກທີ 79/ສພຊ, ລົງວັນທີ 3 ທັນວາ 2019;
· ອີງຕາມ ດຳລັ​ດວ່າດ້ວຍການຈັດຕັ້ງ ແລະ ເຄື່ອນໄຫວຂອງ ຄະນະກຳມະການຄຸ້ມຄອງຫຼັກຊັບ ສະບັບ​ເລກທີ 291/ນຍ, ລົງ​ວັນ​ທີ 5 ເມສາ 2021;
· ອີງຕາມ ໜັງສືສະເໜີຂອງ ສຳນັກງານຄະນະກຳມະການຄຸ້ມຄອງຫຼັກຊັບ ສະບັບເລກທີ 0226/ສຄຄຊ, ລົງວັນທີ 20 ສິງຫາ 2021.

ປະທານ ຄະນະ​ກຳມະການຄຸ້ມ​ຄອງ​ຫຼັກ​ຊັບ ຕົກລົງ:

[bookmark: _Toc477792131]ບົດບັນຍັດທົ່ວໄປ

[bookmark: _Toc477792132][bookmark: _Toc271713893]ມາດຕາ  1   (ປັບປຸງ) ຈຸດປະສົງ 
[bookmark: _Toc477792133][bookmark: _Toc271713894][bookmark: _Toc264446232]ຂໍ້ຕົກລົງສະ​ບັບນີ້ກຳນົດ ຫຼັກການ, ລະບຽບການ ແລະ ມາດຕະການ ກ່ຽວກັບການເຄື່ອນໄຫວວຽກງານຂອງບໍລິສັດກວດສອບ ແລະ ນັກກວດສອບ ໃນການໃຫ້ບໍລິການດ້ານການບັນຊີ ແລະ ການກວດສອບໃນຂົງເຂດວຽກງານຫຼັກຊັບ ເພື່ອອໍານວຍຄວາມສະດວກ ແລະ ເປັນບ່ອນອີງໃນການເຄື່ອນໄຫວວຽກງານດັ່ງກ່າວ ໃຫ້ຖືກຕ້ອງຕາມກົດໝາຍ ແນໃສ່ຮັບປະກັນໃຫ້ວຽກງານດັ່ງກ່າວມີ ປະສິດທິພາບ, ຄວາມໂປ່ງໃສ ແລະ ຍຸຕິທໍາ.

ມາດຕາ  2   (ປັບປຸງ) ການຮັບຮອງບໍລິສັດກວດສອບ ແລະ ນັກກວດສອບ 
ການຮັບຮອງບໍລິສັດກວດສອບ ແລະ ນັກກວດສອບ ແມ່ນ ການອະນຸຍາດຈາກ ສໍານັກງານຄະນະກໍາມະການຄຸ້ມຄອງຫຼັກຊັບ ໃນການໃຫ້ບໍລິການທາງດ້ານການບັນຊີ ແລະ ການກວດສອບ ໃນຂົງເຂດວຽກງານຫຼັກຊັບຢູ່ ສປປ ລາວ ຕາມຂອບເຂດການໃຫ້ບໍລິການກວດສອບທີ່ກໍານົດໄວ້ໃນ ມາດຕາ 12 ຂອງຂໍ້ຕົກລົງສະບັບນີ້.

[bookmark: _Toc477792134]ມາດຕາ  3   (ປັບປຸງ) ການອະທິບາຍຄຳສັບ
ຄຳສັບທີ່ນຳໃຊ້ໃນຂໍ້ຕົກລົງສະບັບນີ້ ມີຄວາມໝາຍ ດັ່ງນີ້:
1. ​ນັກກວດສອບ ໝາຍເຖິງ ນັກຊ່ຽວຊານບັນຊີ ທີ່ເປັນພະນັກງານຂອງ ບໍລິສັດກວດສອບ ຊຶ່ງໄດ້ຮັບການຮັບຮອງຈາກ ສໍານັກງານຄະນະກໍາມະການຄຸ້ມຄອງຫຼັກຊັບ ສາມາດເຄື່ອນໄຫວໃຫ້ການບໍລິການດ້ານການບັນຊີ ແລະ ການກວດສອບ ໃນຂົງເຂດວຽກງານຫຼັກຊັບ;
1. ນັກກວດສອບຕາມກົດໝາຍ ໝາຍເຖິງ ນັກກວດສອບ ທີ່ມີສິດລົງລາຍເຊັນໃສ່ບົດລາຍງານການກວດສອບ ໃນນາມບໍລິສັດກວດສອບ;
1. ໜ່ວຍງານກວດສອບ (Audit team) ໝາຍເຖິງ ໜ່ວຍງານທີ່ໄດ້ຮັບການ ແຕ່ງຕັ້ງ ຫຼື ມອບໝາຍຈາກ ບໍລິສັດກວດສອບ ໃຫ້ດໍາເນີນການກວດສອບ ກຸ່ມເປົ້າໝາຍກ່ຽວກັບວຽກງານຫຼັກຊັບ ໃນແຕ່ລະຄັ້ງ;
1. ນັກຊ່ຽວຊານບັນຊີ ໝາຍເຖິງ ບຸກຄົນທີ່ໄດ້ຮັບໃບຢັ້ງຢືນເປັນນັກຊ່ຽວຊານບັນຊີ;
1. ເອກະສານ​ລາຍ​ງານການເງິນ ໝາຍເຖິງ ເອກະສານຕ່າງໆ ຊຶ່ງປະກອບດ້ວຍ: ໃບລາຍງານຖານະການເງິນ, ໃບລາຍງານຜົນການດໍາເນີນງານ, ໃບລາຍງານກະແສເງິນສົດ, ໃບລາຍງານສ່ວນປ່ຽນແປງຂອງທຶນ ເຈົ້າຂອງ ແລະ ເອກະສານຊ້ອນທ້າຍເອກະສານລາຍງານການເງິນ; 
1. ໃບຮັບຮອງ ໝາຍເຖິງ ເອກະສານຢັ້ງຢືນການຮັບຮອງເອົາ ບໍລິສັດກວດສອບ ແລະ ນັກກວດສອບ ເພື່ອໃຫ້ການບໍລິການດ້ານການບັນຊີ ແລະ ການກວດສອບ ໃນຂົງເຂດວຽກງານຫຼັກຊັບ ທີ່ອອກໃຫ້ໂດຍ ສໍານັກງານຄະນະກໍາມະການຄຸ້ມຄອງຫຼັກຊັບ;
1. ຜູ້ຮຸ້ນສ່ວນບໍລິຫານ ໝາຍເຖິງ ນັກວິຊາຊີບການບັນຊີ ທີ່ຖືຮຸ້ນ ແລະ ມີສິດຕົກລົງບັນຫາ ໃນ ບໍລິສັດກວດສອບ ກ່ຽວກັບການປະຕິບັດຂໍ້ຜູກພັນ ໃນການໃຫ້ບໍລິການດ້ານວິຊາຊີບ;
1. ຜູ້ຮຸ້ນສ່ວນຮັບຜິດຊອບງານ ໝາຍເຖິງ ຜູ້ຮຸ້ນສ່ວນບໍລິຫານໃນ ບໍລິສັດກວດສອບ ທີ່ມີຄວາມຮັບຜິດຊອບ ຕໍ່ ການປະຕິບັດຂໍ້ຜູກພັນ, ຜົນການກວດສອບ ແລະ ລາຍງານການກວດສອບ ຂອງບໍລິສັດກວດສອບ ແລະ ມີສິດລົງລາຍເຊັນໃສ່ບົດລາຍງານການກວດສອບໃນນາມບໍລິສັດກວດສອບ ໃນເມື່ອໄດ້ລົງທະ ບຽນເປັນນັກກວດສອບຕາມກົດໝາຍນໍາ ກະຊວງການເງິນ;
1. ​ກຸ່ມເປົ້າໝາຍກ່ຽວກັບວຽກງານຫຼັກຊັບ ໝາຍເຖິງ ບໍລິສັດທີ່ມີຈຸດປະສົງອອກຈໍາໜ່າຍ ຮຸ້ນ ແລະ ຮຸ້ນກູ້, ບໍລິສັດ​ອອກຈຳໜ່າຍຮຸ້ນ, ບໍລິສັດອອກຈໍາໜ່າຍຮຸ້ນກູ້, ບໍລິສັດຈົດ​ທະບຽນ, ຕະຫຼາດຫຼັກຊັບ, ກອງທຶນເພື່ອການລົງທຶນ, ສະຖາບັນສື່ກາງດ້ານຫຼັກຊັບ ແລະ ກຸ່ມເປົ້າໝາຍອື່ນຕາມການກໍານົດຂອງ ສໍານັກງານຄະນະກໍາມະການຄຸ້ມຄອງຫຼັກຊັບ.

ມາດຕາ  4   (ປັບປຸງ) ຫຼັກການ
ບໍລິສັດກວດສອບ ທີ່ເຄື່ອນໄຫວໃຫ້ການບໍລິການບັນຊີ ແລະ ກວດສອບໃນຂົງເຂດວຽກງານຫຼັກຊັບ ຕ້ອງປະຕິບັດຕາມຫຼັກການ ດັ່ງນີ້:
1. ການປະຕິບັດຕາມ ກົດໝາຍ, ມາດຕະຖານວິຊາຊີບດ້ານການບັນຊີ ແລະ ການກວດສອບ;
2. ຮັບປະກັນຄວາມເປັນເອກະລາດດ້ານວິຊາການ;
3. ຮັບປະກັນຄວາມຮອບຄອບ, ຖືກຕ້ອງ, ຄົບຖ້ວນ, ຊັດເຈນ ແລະ ທັນເວລາ;
4. ຮັບປະກັນຄວາມຍຸຕິທໍາ, ໂປ່ງໃສ, ສັດຊື່ບໍລິສຸດ ແລະ ສາມາດກວດສອບໄດ້;
5. ການຮັກສາຄວາມລັບ ແລະ ມີຈັນຍາບັນດ້ານວິຊາຊີບ;
6. ສ້າງຄວາມເຊື່ອໝັ້ນໃຫ້ແກ່ຜູ້ລົງທຶນ.

[bookmark: _Toc477792136]ມາດຕາ  5   (ປັບປຸງ) ຂອບ​ເຂດ​ການ​ນຳ​ໃຊ້
ຂໍ້ຕົກລົງສະບັບ​ນີ້ນຳໃຊ້ສຳລັບ ບໍລິສັດກວດສອບ, ນັກກວດສອບ, ກຸ່ມເປົ້າໝາຍກ່ຽວກັບວຽກງານຫຼັກຊັບ ແລະ ພາກສ່ວນອື່ນທີ່ກ່ຽວຂ້ອງກັບການເຄື່ອ​ນ​ໄຫວໃຫ້ການບໍລິການດ້ານການບັນຊີ ແລະ ການກວດສອບ ໃນຂົງເຂດວຽກງານຫຼັກຊັບຢູ່ ສປປ ລາວ.

ໝວດ​ທີ 2
ການຮັບຮອງເປັນບໍລິສັດກວດສອບ ແລະ ນັກກວດສອບ

ມາດຕາ  6   (ປັບປຸງ) ເງື່ອນໄຂການຮັບຮອງເປັນບໍລິສັດກວດສອບ.
​ບໍລິສັດກວດສອບ ທີ່ມີຈຸດປະສົງໃຫ້ການບໍລິການກວດສອບໃນຂົງເຂດວຽກງານຫຼັກຊັບ ຕ້ອງ​ມີ​ເງື່ອນ​ໄຂ ຕາມທີ່ໄດ້ກໍານົດໄວ້ໃນ ກົດໝາຍວ່າດ້ວຍຫຼັກຊັບ (ສະບັບປັບປຸງ) ມາດຕາ 93. ນອກຈາກນັ້ນ ຍັງມີເງື່ອນໄຂເພີ່ມເຕີມ ດັ່ງ​ນີ້:
1. ໄດ້ຮັບໃບອະນຸຍາດດໍາເນີນທຸລະກິດຈາກ ກະຊວງການເງິນ;
2. ໄດ້ເຄື່ອນໄຫວໃຫ້ບໍລິການທາງດ້ານການກວດສອບ ຢ່າງໜ້ອຍ 2 ປີ ນັບແຕ່ວັນໄດ້ຍື່ນຄໍາຮອງຂໍການຮັບຮອງເປັນບໍລິສັດກວດສອບຈາກ ສໍານັກງານຄະນະກໍາມະການຄຸ້ມຄອງຫຼັກຊັບ;
3. ມີລະບົບຄວບຄຸມຄຸນນະພາບດ້ານການກວດສອບ (Audit Quality Control System) ທີ່ໄດ້ມາດຕະຖານດ້ານການຄວບຄຸມຄຸນນະພາບ (Standards on Quality Control) ຕາມການກໍານົດຂອງພາກ ສ່ວນກ່ຽວຂ້ອງ ແລະ ຖືກຕ້ອງຕາມມາດຕະການການກວດກາບັນຊີສາກົນ (International Standard) ຂອງອົງການຜູ້ກວດສອບບັນຊີສາກົນ (International Federation of Accountants ຫຼື IFAC); 
4. ມີສະມາຊິກສະພາບໍລິຫານ ຢ່າງໜ້ອຍ 2 ຄົນຂຶ້ນໄປ ຕ້ອງມີໃບຢັ້ງຢືນເປັນນັກຊ່ຽວຊານບັນຊີ ຫຼື ໃບອະນຸຍາດເປັນນັກກວດສອບຕາມກົດໝາຍກ່ຽວຂ້ອງກໍານົດໄວ້;
5. ມີໃບຕິດຕາມການຖືບັນຊີຈາກກະຊວງການເງິນ;
6. ມີນັກກວດສອບ ຢ່າງໜ້ອຍ 5 ຄົນ ແລະ ຕ້ອງມີໃບຢັ້ງຢືນ ເປັນນັກຊ່ຽວຊານບັນຊີ ຈາກ ກະ ຊວງການເງິນ ຕາມການສະເໜີຂອງ ສະພາວິຊາຊີບນັກບັນຊີ ແລະ ນັກກວດສອບ; 
7. ການດໍາເນີນທຸລະກິດຕ້ອງມີກຳໄລ 1 ປີ ຄືນຫຼັງ ກ່ອນປີຍື່ນເອກະສານປະກອບການຂໍຮັບຮອງຕໍ່ ສຳນັກງານຄະນະກຳມະການຄຸ້ມຄອງຫຼັກຊັບ;
8. ມີສັນຍາປະກັນໄພ ພ້ອມດ້ວຍນະໂຍບາຍການປະກັນໄພດ້ານວິຊາຊີບ; 
9. ມີແຜນການ ກ່ຽວກັບການດໍາເນີນທຸລະກິດຂອງຕົນ 3 ປີ ຕໍ່ໜ້າ ນັບແຕ່ປີຍື່ນເອກະສານປະ ກອບ ເປັນຕົ້ນໄປ;
10. ມີສັນຍາຮ່ວມມືກັບ ຜູ້ຮຸ້ນສ່ວນບໍລິຫານ ພ້ອມທັງ ຊີວະປະຫວັດຫຍໍ້ຂອງ ຜູ້ຮຸ້ນສ່ວນບໍລິຫານ;
11. ບໍ່ຢູ່ໃນສະພາວະການລົ້ມລະລາຍ, ຖືກໂຈະການໃຫ້ບໍລິການກວດສອບ, ຖືກຖອນໃບທະບຽນວິສາຫະກິດ;
12. ມີໃບຢັ້ງຢືນການມອບອາກອນ ແລະ ໃບອະນຸຍາດດໍາເນີນທຸລະກິດ;
13. ເງື່ອນໄຂອື່ນ ຕາມການກໍານົດຂອງ ສໍານັກງານຄະນະກໍາມະການຄຸ້ມຄອງຫຼັກຊັບ.

ສໍາລັບບໍລິສັດກວດສອບຈາກຕ່າງປະເທດ ນອກຈາກເງື່ອນໄຂທີ່ໄດ້ກໍານົດໄວ້ໃນມາດຕານີ້ ຕ້ອງເປັນບໍລິສັດກວດສອບ ທີ່ໄດ້ຮັບການຮັບຮອງຈາກ ອົງການຄຸ້ມຄອງວຽກງານຫຼັກຊັບຂອງປະເທດທີ່ບໍລິສັດດັ່ງ ກ່າວ ສ້າງຕັ້ງ ແລະ ເຄື່ອນໄຫວຢູ່.

ມາດຕາ  7   (ປັບປຸງ) ເອກະສານປະກອບການຂໍຮັບຮອງເປັນບໍລິສັດກວດສອບ 
 ເອກະສານປະກອບການຂໍຮັບຮອງເປັນບໍລິສັດກວດສອບ ຕ້ອງປະຕິບັດຕາມທີ່ໄດ້ກໍານົດໄວ້ໃນກົດໝາຍວ່າດ້ວຍຫຼັກຊັບ (ສະບັບປັບປຸງ) ມາດຕາ 94. ນອກຈາກນັ້ນ ຍັງມີເອກະສານເພີ່ມເຕີມ ດັ່ງນີ້:
1. ສໍາເນົາໃບຢັ້ງຢືນ ເປັນນັກຊ່ຽວຊານບັນຊີ;
2. ໃບ​ຢັ້ງຢືນຈາກສານປະຊາຊົນນະຄອນຫຼວງວຽງຈັນ ບໍ່ໃຫ້ກາຍ 3 ເດືອນ ເພື່ອຢັ້ງຢືນວ່າ ບໍ່ມີສໍານວນຄະດີ ກ່ຽວກັບ ບໍລິສັດກວດສອບ ດັ່ງກ່າວຢູ່ສານປະຊາຊົນ;
3. ບົດ​ລາຍ​ງານ​ການດໍາເນີນທຸລະກິດ ​ແລະ ​ເ​ອກະສາ​ນລາຍ​ງານ​ການ​ເງິນ 1 ປີ ຄືນຫຼັງ ກ່ອນປີຍື່ນເອກະສານປະກອບການ​ຂໍ​ການ​ຮັບຮອງຕໍ່ ສໍານັກງານຄະນະກໍາມະການຄຸ້ມຄອງຫຼັກຊັບ ເປັນຕົ້ນໄປ. ເອກະ ສານລາຍງານການເງິນດັ່ງກ່າວ ຕ້ອງຖືກຕ້ອງຕາມທີ່ໄດ້ກໍານົດໄວ້ໃນ ກົດໝາຍວ່າດ້ວຍການບັນຊີ;
4. ສຳເນົາສັນຍາປະກັນໄພ ພ້ອມດ້ວຍນະໂຍບາຍການປະກັນໄພດ້ານວິຊາຊີບ;  
5. ແຜນການ ກ່ຽວກັບການດຳເນີນທຸລະກິດຂອງຕົນ 3 ປີ ຕໍ່ໜ້າ ພາຍຫຼັງທີ່ໄດ້ຮັບການຮັບຮອງເປັນ ຕົ້ນໄປ;
6. ສຳເນົາສັນຍາຮ່ວມມືກັບ ຜູ້ຮຸ້ນສ່ວນບໍລິຫານ ພ້ອມທັງ ຊີວະປະຫວັດຫຍໍ້ຂອງ ຜູ້ຮຸ້ນສ່ວນບໍລິຫານ; 
7. ເອກະສານອື່ນ ຕາມການກໍານົດຂອງ ສໍານັກງານຄະນະກໍາມະການຄຸ້ມຄອງຫຼັກຊັບ.

ມາດຕາ  8   (ໃໝ່) ການພິຈາລະນາການຮັບຮອງເປັນບໍລິສັດກວດສອບ
ສໍານັກງານຄະນະກໍາມະການຄຸ້ມຄອງຫຼັກຊັບ ຕ້ອງພິຈາລະນາ ເອກະສານປະກອບການຂໍຮັບຮອງເປັນບໍລິສັດກວດສອບ ພາຍໃນເວລາ 30 ວັນ ນັບແຕ່ວັນໄດ້ຮັບເອກະສານປະກອບ ຢ່າງຄົບຖ້ວນ ແລະ ຖືກຕ້ອງ ເປັນຕົ້ນໄປ. ໃນກໍລະນີປະຕິເສດ ກໍໃຫ້ແຈ້ງຕອບເປັນລາຍລັກອັກສອນ ພ້ອມດ້ວຍເຫດຜົນ.
ໃນເວລາພິຈາລະນາຫາກເຫັນວ່າມີຄວາມຈໍາເປັນ ສໍານັກງານຄະນະກໍາມະການຄຸ້ມຄອງຫຼັກຊັບ ມີສິດທວງເອົາ ເອກະສານ ແລະ ຂໍ້ມູນເພີ່ມເຕີມ ຫຼື ເຊີນຜູ້ທີ່ກ່ຽວຂ້ອງມາຊີ້ແຈງ ຫຼື ໃຫ້ຂໍ້ມູນ.
ພາຍຫຼັງໄດ້ຮັບໃບຮັບຮອງຈາກ ສໍານັກງານຄະນະກໍາມະການຄຸ້ມຄອງຫຼັກຊັບແລ້ວ ຕ້ອງປະກາດຕໍ່ມວນຊົນ ຜ່ານພາຫະນະສື່ມວນຊົນ ພາຍໃນເວລາ 5 ວັນ ລັດຖະການ ນັບແຕ່ວັນທີ່ໄດ້ຮັບໃບຮັບຮອງ ເປັນ ຕົ້ນໄປ.

ມາດຕາ  9   (ປັບປຸງ) ເງື່ອນໄຂການຮັບຮອງເປັນນັກກວດ​ສອບ
 ນັກກວດສອບ ທີ່ມີຈຸດປະສົງຂໍການຮັບຮອງເຄື່ອນໄຫວໃຫ້ການບໍລິການກວດສອບໃນຂົງເຂດວຽກງານຫຼັກຊັບ ຕ້ອງມີ​ເງື່ອນ​ໄຂ ດັ່ງ​ນີ້:
1. ເປັນ​ສະມາ​ຊິກ ຂອງ​ສະພາ​ວິຊາ​ຊີ​ບນັກ​ບັນຊີ ​​ແລະ​ ນັກກວດ​ສອບ​; 
2. ມີ​ປະສົບ​ການດ້ານການກວດ​ສອບ​ ​ຢ່າງ​ໜ້ອຍ​ 3 ​ປີ​​​; 
3. ບໍ່​ເຄີຍລະ​ເມີດ ກົດໝາຍ ແລະ ລະບຽບການທີ່ກ່ຽວຂ້ອງ ກ່ຽວກັບການກວດສອບ ແລະ ​ກົດ​ຈັນ​ຍາ​ບັນທາງດ້ານວິຊາຊີບບັນຊີ ແລະ ກວດສອບ; 
4. ບໍ່ຖືກດຳເນີນຄະດີ ຫຼື ຖືກສານຕັດສິນລົງ​ໂທດ​ທາງ​ອາຍາ​ ເປັນຕົ້ນ ການກະທໍາຜິດ ໃນສະຖານການ​ສໍ້​ໂກງ​ຊັບ, ການຍັກ​ຍອກ​ຊັບ ຫຼື ກະທໍາຜິດທາງດ້ານການເງິນ; 
5. ບໍ່ແມ່ນ ລັດຖະກອນ, ທະຫານ, ຕຳຫຼວດ, ພະນັກງານ​ລັດ​ວິ​ສາ​ຫະກິດ,​ ພະນັກງານ​ຕາມ​ສັນຍາທີ່​ກ່ຽວຂ້ອງ​ກັບ​ພາກ​ລັດ ດໍາເນີນທຸລະກິດດ້ານການບັນຊີ ແລະ ການກວດສອບໃນຂົງເຂດວຽກງານຫຼັກຊັບ;
6. ຕ້ອງເປັນພະນັກງານວິຊາການທີ່ເຮັດວຽກປະຈໍາຢູ່ ບໍລິສັດກວດສອບ ແລະ ມີປະສົບການ ດ້ານການບັນຊີ ແລະ ການກວດສອບຕົວຈິງ ຢ່າງໜ້ອຍ 3 ປີຂຶ້ນໄປ;
7. ມີຄວາມຮູ້ ແລະ ​ຄວາມເຂົ້າໃຈ ກ່ຽວກັບ​ການນຳໃຊ້ ມາດຕະຖານສາກົນດ້ານການບັນຊີ ແລະ ການກວດສອບ ແລະ ມາດຕະການສາກົນດ້ານການລາຍງານການເງິນ;
8. ມີໃບອະນຸຍາດເປັນນັກກວດສອບຕາມກົດໝາຍຈາກ ກະຊວງການເງິນ ຍັງບໍ່ທັນໝົດອາຍຸ ແລະ ບໍ່ຢູ່ໃນໄລຍະການໂຈະ ຫຼື ການຖອນໃບອະນຸຍາດດັ່ງກ່າວ;
9. ເງື່ອນໄຂອື່ນ ຕາມການກໍານົດຂອງ ສໍານັກງານຄະນະກໍາມະການຄຸ້ມຄອງຫຼັກຊັບ.

ມາດຕາ  10   (ປັບປຸງ) ເອກະສານປະກອບການຮັບຮອງເປັນນັກກວດ​ສອບ
ເອກະສານປະກອບການຮັບຮອງເປັນນັກກວດສອບ ມີດັ່ງນີ້:
1. ​ຄໍາຮ້ອງຕາມແບບພິມຂອງ ສໍານັກງານຄະນະກໍາມະການຄຸ້ມຄອງຫຼັກຊັບ;
2. ສໍາເນົາ ໃບຢັ້ງຢືນເປັນນັກຊ່ຽວຊານບັນຊີຈາກ ກະຊວງການເງິນ;
3. ສໍາເນົາ ໃບ​ອະນຸຍາດ​ເປັນ​ນັກ​ກວດ​ສອບ​ຕາມ​ກົດໝາຍຈາກ ກະຊວງ​ການ​ເງິນ;
4. ສໍາເນົາໃບປະກາສະນີຍະບັດດ້ານການບັນຊີ ແລະ ດ້ານອື່ນທີ່ກ່ຽວຂ້ອງ ເປັນຕົ້ນ: ການເງິນ, ການທະນາຄານ,​ ການບໍລິຫານທຸລະກິດ, ​ເສດຖະສາດ, ການ​ຕະຫຼາດ, ສະຖິຕິ, ການ​ສື່ສານ​ທາງ​ດ້ານ​ການ​ດຳ​ເນີນ​ທຸລະ​ກິດ, ລະບົບ​ຈັດການ​ຂໍ້​ມູນ-ຂ່າວສານ, ກົດ​ຈັນ​ຍາ​ບັນ ແລະ ກົດໝາຍ (ຖ້າມີ);
5. ສໍາເນົາໃບຢັ້ງຢືນການເຂົ້າຮ່ວມຝຶກອົບຮົມ ກ່ຽວກັບວຽກງານບັນຊີ ແລະ ກວດສອບ ຈາກພາກ ສ່ວນອື່ນທີ່ກ່ຽວຂ້ອງ;
6. ໃບແຈ້ງໂທດຈາກສານປະຊາຊົນນະຄອນຫຼວງວຽງຈັນ ບໍ່ໃຫ້ກາຍ 3 ເດືອນ ຂອງນັກກວດສອບພາຍໃນ ແລະ ໃບແຈ້ງໂທດຈາກສານປະຊາຊົນ ສໍາລັບ ນັກກວດສອບຕ່າງປະເທດ; 
7. ຢັ້ງຢືນທີ່ຢູ່ປັດຈຸບັນ ຫຼື ໜັງສືຜ່ານແດນ;
8. ຊີວະປະຫວັດຫຍໍ້ຂອງ ນັກກວດສອບ ທີ່ຂໍການຮັບຮອງ;
9. ເອກະສານອື່ນ ຕາມການກໍານົດຂອງ ສໍານັກງານຄະນະກໍາມະການຄຸ້ມຄອງຫຼັກຊັບ.

ມາດຕາ  11   (ໃໝ່) ການພິຈາລະນາການຮັບຮອງເປັນນັກກວດສອບ
ສໍານັກງານຄະນະກໍາມະການຄຸ້ມຄອງຫຼັກຊັບ ຕ້ອງພິຈາລະນາ ເອກະສານປະກອບການຮັບຮອງເປັນນັກກວດສອບ ພາຍໃນເວລາ 30 ວັນ ນັບແຕ່ວັນໄດ້ຮັບຄໍາຮ້ອງ ແລະ ເອກະສານປະກອບ ຄົບຖ້ວນ ແລະ ຖືກຕ້ອງ ເປັນຕົ້ນໄປ. ກໍລະນີປະຕິເສດ ສໍານັກງານຄະນະກໍາມະການຄຸ້ມຄອງຫຼັກຊັບ ຕ້ອງແຈ້ງຕອບເປັນລາຍລັກອັກສອນ ພ້ອມດ້ວຍເຫດຜົນ.
ໃນເວລາພິຈາລະນາຫາກເຫັນວ່າມີຄວາມຈໍາເປັນ ສໍານັກງານຄະນະກໍາມະການຄຸ້ມຄອງຫຼັກຊັບ ມີສິດທວງເອົາ ເອກະສານ ແລະ ຂໍ້ມູນເພີ່ມເຕີມ ຫຼື ເຊີນຜູ້ທີ່ກ່ຽວຂ້ອງມາຊີ້ແຈງ ຫຼື ໃຫ້ຂໍ້ມູນ.


ໝວດທີ 3
ຂອບເຂດການໃຫ້ບໍລິການ, ອາຍຸການຮັບຮອງ, ການຕໍ່ອາຍຸການຮັບຮອງ 
ແລະ ກໍານົດເວລາການໃຫ້ບໍລິການຂອງບໍລິສັດກວດສອບ ແລະ ນັກກວດສອບ

ມາດຕາ  12   (ໃໝ່) ຂອບເຂດການໃຫ້ບໍລິການກວດສອບ
ຂອບເຂດການໃຫ້ບໍລິການກວດສອບ ໃຫ້ປະຕິບັດຕາມທີ່ໄດ້ກໍານົດໄວ້ໃນ ກົດໝາຍວ່າດ້ວຍຫຼັກຊັບ (ສະບັບປັບປຸງ) ມາດຕາ 95. ນອກຈາກນັ້ນ ຍັງສາມາດໃຫ້ບໍລິການກວດສອບເພີ່ມເຕີມ ດັ່ງນີ້:  
1. ກວດ​ສອບ​ການ​ຜະລິດ ຫຼື ການບໍລິ​ການຂອງ ​ກຸ່ມ​ເປົ້າໝາຍກ່ຽວກັບວຽກງານຫຼັກຊັບ;
2. ກວດ​ສອບ​ການ​ຈັດຕັ້ງປະຕິບັດຕາມ​ ກົດໝາຍ ແລະ ​ລະ​ບຽບການທີ່​ກ່ຽວຂ້ອງຂອງ​ ກຸ່ມ​ເປົ້າ    ໝາຍກ່ຽວກັບວຽກງານຫຼັກຊັບ.

ມາດຕາ  13   (ໃໝ່) ອາຍຸການຮັບຮອງເປັນບໍລິສັດກວດສອບ ແລະ ນັກກວດສອບ
ໃບຮັບຮອງບໍລິສັດກວດສອບ ມີອາຍຸການ 3 ປີ. ສໍາລັບ ນັກກວດສອບ ມີອາຍຸການ 2 ປີ ນັບແຕ່ວັນທີ່ໄດ້ຮັບການຮັບຮອງ ເປັນຕົ້ນໄປ. 

ມາດຕາ  14   (ປັບປຸງ) ການຕໍ່ອາຍຸການຮັບຮອງບໍລິສັດກວດສອບ ແລະ ນັກກວດສອບ
ບໍລິສັດກວດສອບ ແລະ ນັກກວດສອບ ທີ່ມີຈຸດປະສົງສືບຕໍ່ເຄື່ອນໄຫວໃຫ້ການບໍລິການຢູ່ໃນຂົງ ເຂດວຽກງານຫຼັກຊັບ ຕ້ອງມີເງື່ອນໄຂຕາມທີ່ໄດ້ກໍານົດໄວ້ໃນ ມາດຕາ 6 ແລະ ປະກອບເອກະສານຕາມທີ່ໄດ້ກໍານົດໄວ້ໃນ ມາດຕາ 7 ຂອງຂໍ້ຕົກລົງສະບັບນີ້ ເພື່ອຍື່ນຕໍ່ ສໍານັກງານຄະນະກໍາມະການຄຸ້ມຄອງຫຼັກຊັບ ພິຈາລະນາ ຢ່າງໜ້ອຍ 45 ວັນ ກ່ອນວັນໝົດອາຍຸການຮັບຮອງ.
ກໍລະນີ ບໍລິສັດກວດສອບ ແລະ ນັກກວດສອບ ບໍ່ຍື່ນເອກະສານປະກອບຂໍຕໍ່ອາຍຸໃບຮັບຮອງພາຍໃນເວລາດັ່ງກ່າວ ແມ່ນຈະຖືກຖອນໃບຮັບຮອງ.
ກໍລະນີ ບໍໍລິສັດກວດສອບ ແລະ ນັກກວດສອບ ທີ່ຖືກຖອນໃບຮັບຮອງ ຫາກມີຈຸດປະສົງສືບຕໍ່ເຄື່ອນໄຫວໃຫ້ການບໍລິການຢູ່ໃນຂົງເຂດວຽກງານຫຼັກຊັບຕື່ມອີກ ແມ່ນຕ້ອງຜ່ານການຮັບຮອງຄືນໃໝ່.

ມາດຕາ  15   (ປັບປຸງ) ກໍານົດເວລາການໃຫ້ການບໍລິການກວດສອບຕໍ່ກັບ ກຸ່ມເປົ້າໝາຍກ່ຽວກັບວຽກງານຫຼັກຊັບ
ບໍລິສັດກວດສອບ ທີ່ໃຫ້ການບໍລິການດ້ານການກວດສອບ ຕໍ່ກັບ ກຸ່ມເປົ້າໝາຍກ່ຽວກັບວຽກງານຫຼັກຊັບ ໃດໜຶ່ງ ແມ່ນມີກໍານົດເວລາການໃຫ້ບໍລິການກວດສອບ 5 ປີການບັນຊີຕໍ່ເນື່ອງ ແລະ ສາມາດຕໍ່ກໍານົດເວລາໃຫ້ບໍລິການກວດສອບ ຕໍ່ກັບ ກຸ່ມເປົ້າໝາຍກ່ຽວກັບວຽກງານຫຼັກຊັບເດີມ ໄດ້ຕື່ມອີກ ເປັນກໍານົດເວລາ 5 ປີການບັນຊີຕໍ່ເນື່ອງ ແຕ່ຕ້ອງໃຫ້ມີການສັບປ່ຽນນັກກວດສອບຕາມກົດໝາຍ ຜູ້ໃໝ່. 
ບໍລິສັດກວດສອບ ທີ່ໄດ້ໃຫ້ການບໍລິການດ້ານການກວດສອບ ຕໍ່ກັບ ກຸ່ມເປົ້າໝາຍກ່ຽວກັບວຽກງານຫຼັກຊັບ ໃດໜຶ່ງ ຄົບກໍານົດເວລາ 10 ປີການບັນຊີຕໍ່ເນື່ອງແລ້ວ ແມ່ນບໍ່ອະນຸຍາດໃຫ້ບໍລິການກວດສອບ ຕໍ່ກັບ ກຸ່ມເປົ້າໝາຍກ່ຽວກັບວຽກງານຫຼັກຊັບເດີມ ເປັນເວລາ 1 ປີ ນັບແຕ່ວັນ ໄດ້ໃຫ້ການບໍລິການດ້ານການກວດສອບ ຄົບ 10 ປີການບັນຊີຕໍ່ເນື່ອງ ເປັນຕົ້ນໄປ.
ນັກກວດສອບຕາມກົດໝາຍ ທີ່ໄດ້ລົງລາຍເຊັນໃສ່ ບົດລາຍງານການກວດສອບ ຕໍ່ກັບ ກຸ່ມເປົ້າໝາຍກ່ຽວກັບວຽກງານຫຼັກຊັບ ໃດໜຶ່ງ ເມື່ອຄົບກໍານົດເວລາ 5 ປີການບັນຊີຕໍ່ເນື່ອງແລ້ວ ຕ້ອງໄດ້ເວັ້ນວັກ 1 ປີ ແລ້ວ ຈຶ່ງສາມາດກັບມາລົງລາຍເຊັນໃສ່ ບົດລາຍງານການກວດສອບ ໃຫ້ແກ່ ກຸ່ມເປົ້າໝາຍກ່ຽວກັບວຽກງານຫຼັກຊັບເດີມໄດ້.
ສໍາລັບ ໜ່ວຍງານກວດສອບ (Audit team) ທີ່ໄດ້ກວດສອບ ກຸ່ມເປົ້າໝາຍກ່ຽວກັບວຽກງານຫຼັກຊັບ ໃດໜຶ່ງ ເມື່ອຄົບກໍານົດເວລາ 5 ປີການບັນຊີຕໍ່ເນື່ອງແລ້ວ ຕ້ອງໄດ້ເວັ້ນວັກ 1 ປີ ແລ້ວຈຶ່ງສາມາດກັບມາກວດສອບ ໃຫ້ແກ່ ກຸ່ມເປົ້າໝາຍກ່ຽວກັບວຽກງານຫຼັກຊັບ ເດີມໄດ້.

[bookmark: _Toc477792159]ໝວດທີ 4
[bookmark: _Toc477792160]ສິດ ແລະ ໜ້າທີ່ຂອງ ບໍລິສັດກວດສອບ ແລະ ນັກກວດສອບ 
[bookmark: _Toc271713910] 
[bookmark: _Toc477792163]ມາດຕາ  16   (ປັບປຸງ) ສິດ ​ແລະ ໜ້າ​ທີ່ຂອງບໍລິສັດກວດສອບ 
ບໍລິສັດກວດສອບ ມີສິດ ແລະ ໜ້າທີ່ ຕາມທີ່ໄດ້ກຳນົດໄວ້ໃນ ກົດໝາຍວ່າດ້ວຍຫຼັກຊັບ (ສະບັບປັບປຸງ) ມາດຕາ 96. ນອກຈາກນັ້ນ ຍັງມີ​ສິດ ແລະ ໜ້າທີ່ ເພີ່ມເຕີມ ດັ່ງນີ້: 
1. ໃຫ້ການບໍລິການທາງດ້ານການບັນຊີ ແລະ ການກວດສອບ ຖືກຕ້ອງຕາມ ກົດໝາຍ, ລະບຽບການ ແລະ ກົດຈັນຍາບັນ;
2. ຮຽກເອົາຄ່າເສຍຫາຍໃນກໍລະນີ ກຸ່ມເປົ້າໝາຍກ່ຽວກັບວຽກງານຫຼັກຊັບ ບໍ່ໃຫ້ຄວາມຮ່ວມມືໃນການກວດສອບ ຊຶ່ງເປັນສາເຫດກໍ່ໃຫ້ເກີດຄວາມເສຍຫາຍໃຫ້ແກ່ ບໍລິສັດກວດສອບ;
3. ​ພັດທະນານັກກວດສອບ ໃຫ້ມີຄວາມຮູ້ ແລະ ຄວາມເຂົ້າໃຈ ​ກ່ຽວກັບ ມາດຕະຖານການບັນຊີ ແລະ ການກວດສອບ​ສາກົນ; 
4. ​ປະຕິບັດຕາມກົດຈັນຍາບັນດ້ານການບັນຊີ ແລະ ການກວດສອບ, ກົດໝາຍ ແລະ ລະບຽບການທີ່ກ່ຽວຂ້ອງຢ່າງເຂັ້ມງວດ;
5. ລາຍງານຕໍ່ ສຳນັກງານຄະນະກຳມະການຄຸ້ມຄອງຫຼັກຊັບ ຊາບຢ່າງເປັນລາຍລັກອັກສອນ; 
6. ​ເຂົ້າຮ່ວມ​ກອງ​ປະຊຸມ​​ຜູ້​ຖື​ຮຸ້ນ ແລະ ປະກອບ​ຄຳ​ເຫັນ​ທີ່​ໄດ້​ຈາກ​ການກວດ​ສອບ ຫຼື ຕອບ​ຄຳ​ຖາມ​ກ່ຽວ​ກັບ​ການກວດ​ສອບໃນ​ກອງ​ປະຊຸມ​ຜູ້​ຖື​ຮຸ້ນ;
7. ແຈ້ງ​ໃຫ້ໜ່ວຍງານ​ກວດ​ກາພາຍໃນ, ຄະນະ​ກຳມະການ​ກວດ​ກາ​ພາຍ​ໃນ ແລະ ລາຍ​ງານ​ໃຫ້​ກອງ​ປະຊຸມ​ສາມັນ​ຜູ້​ຖື​ຮຸ້ນ​ ຫາກພົບເຫັນການລະເມີດ ກົດໝາຍ ແລະ ລະບຽບການທີ່ກ່ຽວຂ້ອງ ຫຼື ກົດລະບຽບຂອງ ກຸ່ມເປົ້າໝາຍກ່ຽວກັບວຽກງານຫຼັກຊັບ ທີ່​ກ່ຽວ​ຂ້ອງ​ກັບການດໍາເນີນ​ທຸລະ​ກິດຂອງ​ກຸ່ມ​ເປົ້າໝາຍ ແລະ ພ້ອມດຽວກັນນັ້ນຕ້ອງລາຍງານໃຫ້ ສຳນັກງານຄະນະກຳມະການຄຸ້ມຄອງຫຼັກຊັບ ຊາບຢ່າງເປັນລາຍລັກອັກສອນ ພາຍໃນເວລາ 7 ວັນ ລັດຖະການ ນັບແຕ່ວັນທີພົບເຫັນການລະເມີດ ເປັນຕົ້ນໄປ;
8. ນໍາໃຊ້ສິດ ແລະ ປະຕິບັດໜ້າທີ່ອື່ນ ຕາມການກໍານົດຂອງກົດໝາຍ ແລະ ລະບຽບການທີ່ກ່ຽວຂ້ອງ.

[bookmark: _Toc477792164]ມາດຕາ  17   (ປັບປຸງ) ສິດ ​ແລະ ໜ້າ​ທີ່​ຂອງ​ນັກກວດ​ສອບ 
ນັກກວດສອບ ມີສິດ ແລະ ໜ້າທີ່ ​ດັ່ງ​ນີ້:
1. ໃຫ້ການບໍລິການດ້ານການກວດ​ສອບ ແກ່ ກຸ່ມເປົ້າໝາຍກ່ຽວກັບວຽກງານຫຼັກຊັບ ໃຫ້ຖືກຕ້ອງຕາມກົດໝາຍ, ລະບຽບການ ແລະ ກົດຈັນຍາບັນ;
2. ໃຫ້​ຄວາມ​ຮ່ວມ​ມືກັບ​ ສຳນັກງານຄະນະ​ກຳມະການ​ຄຸ້ມ​ຄອງ​ຫຼັກ​ຊັບ;
3. ນໍາໃຊ້ສິດ ແລະ ປະຕິບັດໜ້າທີ່ອື່ນ ຕາມການກໍານົດຂອງກົດໝາຍ ແລະ ລະບຽບການທີ່ກ່ຽວຂ້ອງ.

ໝວດທີ 5
ການລາຍງານ ແລະ ການເກັບຮັກສາຂໍ້ມູນ 

[bookmark: _Toc271713911][bookmark: _Toc264446241][bookmark: _Toc477792166]ມາດຕາ  18   (ໃໝ່) ຮູບແບບການລາຍງານຂອງບໍລິສັດກວດສອບ
ບໍລິສັດກວດສອບ ຕ້ອງປະຕິບັດການລາຍງານຕໍ່ ສໍານັກງານຄະນະກໍາມະການຄຸ້ມຄອງຫຼັກຊັບ ດັ່ງນີ້:
1. ການລາຍງານປົກກະຕິ;
2. ການລາຍງານທັນດ່ວນ;
3. ລາຍງານຕາມການຮຽກຮ້ອງ;
4. ລາຍງານດ້ວຍຄວາມສະໝັກໃຈ.

ມາດຕາ  19   (ໃໝ່) ການລາຍງານປົກກະຕິຂອງບໍລິສັດກວດສອບ 
ບໍລິສັດກວດສອບ ຕ້ອງ​ລາຍງານປະຈໍາປີຕໍ່ ສໍານັກງານຄະນະກໍາມະການຄຸ້ມຄອງຫຼັກຊັບ ພາຍໃນເວລາ 90 ວັນ ພາຍຫຼັງສິ້ນສຸດ ປີການບັນຊີ.
ຂໍ້ມູນທີ່ຕ້ອງລາຍ​ງານປະຈຳ​ປີ ​ແມ່ນ​​ບົດ​ສະຫຼຸບ​ການດໍາເນີນ​ທຸລະ​ກິດ​ປະຈຳ​ປີຂອງ​ ບໍລິສັດກວດສອບ ແລະ ເອກະສານ​ລາຍ​ງານ​ການ​ເງິນ ທີ່ໄດ້ຮັບການກວດສອບຈາກຜູ້ກວດສອບພາຍນອກ ດັ່ງນີ້:
1. ໃບລາຍງານຖານະການເງິນ;
2. ໃບລາຍງານຜົນການດໍາເນີນງານ;
3. ໃບລາຍງານກະແສເງິນສົດ; 
4. ໃບ​ລາຍ​ງານ​ສ່ວນ​ປ່ຽນ​ແປງ​ຂອງ​ທຶນເຈົ້າຂອງ;
5. ບົດອະທິບາຍຊ້ອນທ້າຍເອກະສານລາຍງານການເງິນ.
ຖ້າວ່າ ບໍລິສັດກວດສອບ ຫາກເປັນກຸ່ມບໍລິສັດ ເອກະສານລາຍງານການເງິນ ຕ້ອງໃຫ້ມີ ແບບແຍກກິດຈະການ ແລະ ແບບລວມກິດຈະການ.

ມາດຕາ  20   (ໃໝ່) ການລາຍງານທັນດ່ວນຂອງບໍລິສັດກວດສອບ ແລະ ນັກກວດສອບ
ບໍລິສັດ​ ​ແລະ ນັກກວດ​ສອບ ຕ້ອງລາຍ​ງານຂໍ້​ມູນທັນທີໃຫ້ ສໍານັກງານຄະນະກໍາມະການຄຸ້ມຄອງຫຼັກຊັບ ນັບ​ແຕ່​ເວລາ​​​ມີເຫດການ​ໃດ​ໜຶ່ງ​ເກີດ​ຂຶ້ນ ​ດັ່ງນີ້: 
1. ໃນເວລາ​ປະຕິບັດ​ໜ້າທີ່ຂອງ ນັກກວດ​ສອບ ພົບເຫັນການລະເມີດລະບຽບການ, ກົດໝາຍ ແລະ ລະບຽບການທີ່ກ່ຽວຂ້ອງ ຫຼື ກົດລະບຽບຂອງບໍລິສັດທີ່ຖືກກວດສອບ ແລະ ​ກ່ຽວ​ຂ້ອງ​ກັບການ​ດຳ​ເນີນ​ທຸລະ​ກິດຂອງ​ ກຸ່ມເປົ້າໝາຍກ່ຽວກັບວຽກງານຫຼັກຊັບ;
2. ໃນ​ການ​ທົບ​ທວນ ຫຼື ກວດສອບ, ຖ້າ​ນັກ​ກວດ​ສອບ​ພົບ​ວ່າ ບໍລິສັດທີ່​ຕົນ​ເອງກວດ​ສອບ ໄດ້ສ້າງ​​​ເອກະ​ສານ​ລາຍ​ງານ​ການ​ເງິນ ປະຈຳ​ໄຕ​ມາດ, ປະຈຳ​ 6 ເດືອນ, ປະຈໍາປີ ຫຼື​ ຮອບ​ປີ​ການ​ບັນຊີ​​ໃດ​ໜຶ່ງ ທີ່ບໍ່ຖືກ ຕ້ອງ ​ເຊັ່ນ: 
2.1 ກາ​ນສໍ້​​ໂກງ ​ແລະ ຂໍ້​ຜິດພາດ​​​ ທີ່ກະທົບ​ຕໍ່ການຕັດສິນ​ໃຈ​ຂອງ​ ນັກ​ລົງທຶນ​​ໃນຫຼັກ​ຊັບ ​ແລະ ​ຜູ້​ທີ່​ກ່ຽວຂ້ອງ;
2.2 ຄວາມ​ເສຍ​ຫາຍ ຫຼື ​ຄວາມ​ເສຍ​ຫາຍ​ທີ່​ອາດຈະເກີດຂຶ້ນ ທີ່ມີມູນຄ່າແຕ່ ຫ້າສ່ວນ​ຮ້ອຍ (5%)  ຂອງ​ມູນ​ຄ່າ​ຊັບ​ສິນ​ຂອງ​ບໍລິສັດອອກຫຼັກຊັບ; 
2.3  ການປ່ຽນແປງຂອງຊັບສິນ ຫາກເຫັນວ່າຜິດປົກະຕິ;
2.4 ມູນຄ່າຊັບ​ສິນ​ຂອງ​ບໍລິສັດອອກຫຼັກຊັບ ​ບໍ່ພໍທີ່ຈະຮັບປະກັນ​ການຊຳລະໜີ້ໃຫ້ແກ່ເຈົ້າໜີ້;
2.5 ການ​ດ້ອຍ​ຄ່າ​ຂອງ​ທຶນ​ຈົດ​ທະບຽນ.
3 ບໍລິສັດ ເຮັດສັນຍາ​ທົບ​ທວນ ຫຼື ກວດ​ສອບ ກັບ​ ກຸ່ມເປົ້າໝາຍກ່ຽວກັບວຽກງານຫຼັກຊັບ; 
4 ບໍລິສັດ​ ​ແລະ ນັກ​ກວດ​ສອບ ​ຍົກ​ເລີກ ຫຼື ຖືກຍົກເລີກສັນຍາ​ກວດ​ສອບ ກັບ ກຸ່ມເປົ້າໝາຍກ່ຽວກັບວຽກງານຫຼັກຊັບ;
5 ກຸ່ມເປົ້າໝາຍກ່ຽວກັບວຽກງານຫຼັກຊັບ ບໍ່ໃຫ້ຄວາມຮ່ວມມືໃນການສະໜອງຂໍ້ມູນເຂົ້າໃນການກວດສອບຕໍ່ ກັບບັນຫາທີ່ຕິດພັນກັບເນື້ອໃນຂອງ ການກວດສອບ ແລະ ບໍ່ໃຫ້ຄວາມຮ່ວມມືດ້ານອື່ນໃນການກວດສອບ;
6 ການ​ປ່ຽນ​ແປງຊື່, ​ທີ່​ຕັ້ງ​ຂອງບໍລິສັດ, ​ໂຄງ​ປະກອບການຈັດ​ຕັ້ງ, ຈໍານວນ ຜູ້​ຮຸ້ນ​ສ່ວນ​ບໍລິຫານ, ຜູ້ຮຸ້ນສ່ວນຮັບຜິດຊອບງານ, ຈຳນວນ​ຜູ້​ບໍລິຫານ, ຜູ້​ຖື​ຮຸ້ນ, ນັກກວດສອບ, ນັກຊ່ຽວຊານບັນຊີ, ພະນັກງານ ການເຄື່ອນໄຫວ​ທຸລະ​ກິດ, ທຶນ​ຈົດ​ທະ ບຽນ, ແຜນການຕະຫຼາດ ແລະ ກົດ​ລະບຽບ​ພາຍ​ໃນ​ຂອງ​ບໍລິສັດ ພາຍ​ໃນ​​ເວລາ 5 ​ວັນ ລັດຖະການ ນັບ​ແຕ່​ວັນ​ທີ່ ມີ​ການ​ປ່ຽນ​ແປງ​ ເປັນ​ຕົ້ນ​ໄປ; 
7 ລາຍ​ງານ ກ່ຽວກັບສະພາບ ​ແລະ ຜົນ​ການກວດ​ສອບ ​ກຸ່ມ​ເປົ້າໝາຍກ່ຽວກັບວຽກງານຫຼັກຊັບ​ທຸກ​ຄັ້ງ ຕາມການຮຽກຮ້ອງຂອງ ສໍານັກງານຄະນະກໍາມະການຄຸ້ມຄອງຫຼັກຊັບ;
8 ບໍລິສັດ​ ​ແລະ ນັກ​ກວດ​ສອບ ສິ້ນ​ສຸດ​ການ​ໃຫ້​ບໍລິການ​​​ດ້ານ​ການບັນຊີ ແລະ ກວດສອບ​ໃນ​​ຂົງ​ເຂດຫຼັກ​ຊັບ;
9 ກໍລະນີອື່ນ ຕາມການກໍານົດຂອງ ສໍານັກງານຄະນະກໍາມະການຄຸ້ມຄອງຫຼັກຊັບ.

ມາດຕາ  21   (ໃໝ່) ການລາຍງານຕາມການຮຽກຮ້ອງ
ການ​ລາຍ​ງານ ຕາມ​ການ​ຮຽກຮ້ອງ ​ແມ່ນ​ ການ​ລາຍ​ງານຂອງ ບໍລິສັດກວດສອບ ​ຕາມ​ການ​ຮຽກຮ້ອງ​ຂອງ ສໍານັກງານຄະນະກຳມະການຄຸ້ມຄອງຫຼັກຊັບ.
ບໍລິສັດກວດສອບ ຕ້ອງ​ລາຍ​ງານ ຕາມ​ການ​ຮຽກຮ້ອງ​ຂອງ ສຳ​ນັກ​ງານຄະນະກຳມະການຄຸ້ມຄອງຫຼັກຊັບ ​ໃນ​ກໍລະນີ​ມີ​ເຫດການ​ໃດ​ໜຶ່ງເກີດຂຶ້ນທີ່ ສໍານັກງານຄະນະກໍາມະການຄຸ້ມຄອງຫຼັກຊັບ ເຫັນວ່າ ທີ່​ສົ່ງ ຫຼື ອາດ​ສົ່ງ​ ຜົນ​ກະທົບ​​ຕໍ່ ກຸ່ມເປົ້າໝາຍກ່ຽວກັບວຽກງານຫຼັກຊັບ, ສິດ ​ແລະ ​ຜົນ​ປະ​ໂຫຍ​ດຂອງ​ຜູ້​ລົງທຶນ.

ມາດຕາ  22   (ໃໝ່) ການລາຍງານດ້ວຍຄວາມສະໝັກໃຈ
ການລາຍງານ ດ້ວຍຄວາມສະໝັກໃຈ ແມ່ນ ການລາຍງານ ຂອງບໍລິສັດ​ກວດສອບ ທີ່ຕ້ອງການໃຫ້ ສໍານັກງານຄະນະກໍາມະການຄຸ້ມຄອງຫຼັກຊັບ ​ຮັບຮູ້ຂໍ້ມູນເພີ່ມເຕີມ ກ່ຽວກັບການໃຫ້ການບໍລິການທາງດ້ານການບັນຊີ ແລະ ການກວດສອບ.

[bookmark: _Toc271713919][bookmark: _Toc477792167]ມາດຕາ  23   ການເກັບຮັກສາຂໍ້ມູນ 
ບໍລິສັດກວດສອບ, ນັກກວດສອບ ແລະ ກຸ່ມເປົ້າໝາຍກ່ຽວກັບວຽກງານຫຼັກຊັບ ຕ້ອງເກັບຮັກສາຂໍ້ມູນທີ່ກ່ຽວຂ້ອງກັບການໃຫ້ການບໍລິການຂອງຕົນ ຢ່າງໜ້ອຍ 10 ປີ ນັບແຕ່ສິ້ນສຸດການເຄື່ອນໄຫວໃຫ້ການບໍລິການຂອງຕົນ. 

[bookmark: _Toc477792168]ໝວດທີ 6
[bookmark: _Toc477792169]ການໂຈະການໃຫ້ບໍລິການກວດສອບ ແລະ ການຖອນໃບຮັບຮອງ
[bookmark: _Toc477792170]ເປັນບໍລິສັດກວດສອບ ແລະ ນັກກວດສອບ

[bookmark: _Toc477792171]ມາດຕາ  24	  (ປັບປຸງ) ການ​​ໂຈະການໃຫ້ບໍລິການກວດສອບຂອງບໍລິສັດກວດສອບ
 ບໍລິສັດກວດສອບ ຈະຖືກໂຈະການໃຫ້ບໍລິການຕາມ​ທີ່​ໄດ້ກຳນົດ​ໄວ້​ໃນ ກົດໝາຍວ່າ​ດ້ວຍຫຼັກ​ຊັບ (ສະບັບປັບປຸງ) ມາດຕາ 97. ນອກຈາກນັ້ນ ຍັງຈະຖືກ​ໂຈະເພີ່ມເຕີມ ໃນກໍລະນີ​ໃດໜຶ່ງ ຫຼື ທັງໝົດ ດັ່ງນີ້:​
1. ນັກກວດສອບ ຂອງບໍລິສັດດັ່ງກ່າວ ບໍ່​ມີຄວາມເປັນ​ອິດສະລະ​ໃນ​ການໃຫ້ການບໍລິການດ້ານການບັນຊີ ແລະ ການກວດສອບ;
2. ອະນຸຍາດ​ໃຫ້​ ນັກກວດ​ສອບ ​ທີ່​ບໍ່​​ໄດ້​ຮັບການຮັບຮອງ​ຈາກ ສຳນັກງານຄະນະກຳມະການຄຸ້ມຄອງຫຼັກຊັບ ມາ​ດຳ​ເນີນ​ການໃຫ້ການບໍລິການດ້ານການບັນຊີ ແລະ ການກວດ​ສອບ ​ໃຫ້​ແກ່ ກຸ່ມ​ເປົ້າໝາຍກ່ຽວກັບວຽກງານຫຼັກຊັບ;
3. ມີການປັບປຸງ, ປ່ຽນ​ແປງ ​ຂໍ້​ມູນເພີ່ມເຕີມໃນ​ເອກະສານ​ລາຍ​ງານ​ການ​ເງິນ​ຂອງ​ ກຸ່ມ​ເປົ້າ​ໝາຍກ່ຽວກັບວຽກງານຫຼັກຊັບ ​ທີ່ໄດ້ກວດສອບ​ໃນປີຜ່ານມາ​ ໂດຍ​ບໍ່​ຖືກຕ້ອງຕາມຄວາມເປັນຈິງ;
4. ນ​ະ​ໂຍບາຍ​ຂອງ​ ກຸ່ມ​ເປົ້າ​ໝາຍກ່ຽວກັບວຽກງານຫຼັກຊັບ ບໍ່​ສອດຄ່ອງ​ກັບລະບຽບ​ກົດໝາຍ​ທີ່​ກ່ຽວຂ້ອງ;
5. ມີຈຳນວນ ​​ນັກກວດສອບ ຫຼຸດລົງຕໍ່າ​ກວ່າ 5 ຄົນ; 
6. ລະເມີດຂໍ້ຫ້າມຕາມທີ່ໄດ້ກໍານົດໄວ້ໃນ ຂໍ້ຕົກລົງສະບັບ​ນີ້;
7. ໂຈະໃນກໍລະນີອື່ນ ຕາມການກໍານົດຂອງ ສໍານັກງານຄະນະກໍາມະການຄຸ້ມຄອງຫຼັກຊັບ.

ພາຍຫຼັງຖືກສັ່ງໂຈະການໃຫ້ບໍລິການ ບໍລິສັດກວດສອບ ຕ້ອງປັບປຸງແກ້ໄຂຂໍ້ຜິດພາດ ໃຫ້ສຳເລັດຕາມກຳນົດເວລາທີ່ໄດ້ກໍານົດໄວ້ໃນແຈ້ງການຂອງ ສຳນັກງານຄະນະກຳມະການຄຸ້ມຄອງຫຼັກຊັບ.

[bookmark: _Toc477792173]ມາດຕາ  25	  (ປັບປຸງ) ການ​​ຖອນໃບຮັບຮອງເປັນບໍລິສັດກວດສອບ ​
 ບໍລິສັດກວດສອບ ຈະຖືກຖອນໃບຮັບຮອງຕາມທີ່ໄດ້ກໍານົດໄວ້ໃນ ກົດໝາຍວ່າ​ດ້ວຍ​ຫຼັກ​ຊັບ (ສະ ບັບປັບປຸງ) ມາດຕາ 97. ນອກຈາກນັ້ນ ຍັງຈະຖືກຖອນໃບຮັບຮອງເພີ່ມເຕີມ ໃນກໍລະນີໃດໜຶ່ງ ຫຼື ທັງໝົດ ດັ່ງນີ້:​
1. ບໍລິສັດກວດສອບ ຖືກຍຸບເລີກ ຫຼື ລົ້ມລະລາຍ ຕາມທີ່ໄດ້ກໍານົດໄວ້ໃນກົດໝາຍທີ່ກ່ຽວຂ້ອງ;
2. ຖືກຖອນໃບອະນຸຍາດດໍາເນີນທຸລະກິດຈາກ ກະຊວງການເງິນ;
3. ບໍລິສັດກວດສອບ ຂໍຖອນໃບຮັບຮອງຈາກ ສໍານັກງານຄະນະກໍາມະການຄຸ້ມຄອງຫຼັກຊັບ ດ້ວຍຄວາມສະໝັກໃຈ;
4. ບໍ່ສາມາດແກ້ໄຂສາເຫດຂອງການໂຈະຕາມທີ່ກຳນົດໄວ້ໃນ ມາດຕາ 24 ຂອງຂໍ້ຕົກລົງສະບັບນີ້;
5. ຖືກ​​ກ່າວ​ເຕືອນຢ່າງ​ເປັນ​ລາຍ​ລັກອັກສອນແລ້ວ​ ​ແຕ່ຍັງ​ສືບ​ຕໍ່​ລະ​ເມີດ;
6. ຖອນໃນກໍລະນີອື່ນ ຕາມການກໍານົດຂອງ ສໍານັກງານຄະນະກໍາມະການຄຸ້ມຄອງຫຼັກຊັບ.
[bookmark: _Toc477792172]
ມາດຕາ  26   (ປັບປຸງ) ການ​​ໂຈະໃບຮັບຮອງ​ເປັນນັກກວດ​ສອບ
 ນັກກວດສອບ ຈະຖືກ​ໂຈະໃບຮັບຮອງ ໃນກໍລະນີໃດໜຶ່ງ ຫຼື ທັງໝົດ ດັ່ງ​ນີ້:
1. ໄດ້ຮັບການຮັບຮອງບົນພື້ນຖານການສະໜອງຂໍ້ມູນທີ່ບໍ່ຖືກຕ້ອງ;
2. ບໍ່ໄດ້​ເຂົ້າຮ່ວມ​ການ​ຝຶກ​ອົບຮົມຍົກລະດັບດ້ານວິຊາຊີບ​ ຢ່າງໜ້ອຍ 120 ​ຊົວ​ໂມງ ຕໍ່ ປີ ​ໃນ​ນັ້ນ​ປະກອບ​ດ້ວຍກົດ​ຈັນ​ຍາ​ບັນ ບໍ່​ໃຫ້​ຫຼຸດ 4 ​ຊົວ​ໂມງ;
3. ລະ​ເມີດ​ຂໍ້ຫ້າມຕາມທີ່ໄດ້ກຳນົດໄວ້ໃນ ມາດຕາ 29 ຂອງຂໍ້ຕົກລົງສະບັບ​ນີ້;
4. ໂຈະໃນກໍລະນີອື່ນ ຕາມການກໍານົດຂອງ ສໍານັກງານຄະນະກໍາມະການຄຸ້ມຄອງຫຼັກຊັບ.
 
ພາຍຫຼັງຖືກສັ່ງໂຈະໃບຮັບຮອງ ນັກກວດສອບ ​ຕ້ອງປັບປຸງແກ້ໄຂຂໍ້ຜິດພາດໃຫ້ສຳເລັດຕາມກຳນົດເວລາໃນແຈ້ງການຂອງ ສຳນັກງານຄະນະກຳມະການຄຸ້ມຄອງຫຼັກຊັບ ໄດ້ກຳນົດໄວ້.

[bookmark: _Toc477792174]ມາດຕາ  27	  (ປັບປຸງ) ການຖອນໃບຮັບຮອງເປັນນັກກວດສອບ
ນັກກວດສອບ ຈະຖືກຖອນໃບຮັບຮອງ ໃນກໍລະນີ​ໃດໜຶ່ງ ​ຫຼື ທັງໝົດ ດັ່ງນີ້:​
1. ຂາດຄວາມສາມາດດ້ານການ​ປະພຶດ, ເສຍ​ຊີວິດ, ຖືກດໍາເນີນຄະດີ, ຖືກປົດອອກ, ຖືກຍ້າຍອອກຈາກ ບໍລິສັດກວດສອບ ໜຶ່ງ ໄປສັງກັດຢູ່ອີກ ບໍລິສັດກວດສອບ ໜຶ່ງ ຫຼື ຫົວໜ່ວຍທຸລະກິດອື່ນ, ຖືກປະຕິບັດວິໄນຂັ້ນຮ້າຍແຮງ ຫຼື ມີການລະເມີດລະບຽບກົດໝາຍອື່ນທີ່ກ່ຽວ;
2. ຖືກຖອນໃບຢັ້ງຢືນເປັນນັກຊ່ຽວຊານບັນຊີ ຫຼື ໃບອະນຸຍາດເປັນນັກກວດສອບຕາມກົດໝາຍ ຈາກ ກະຊວງການເງິນ;
3. ນັກກວດສອບ ຂໍຖອນໃບຮັບຮອງຈາກ ສໍານັກງານຄະນະກໍາມະການຄຸ້ມຄອງຫຼັກຊັບ ​ດ້ວຍຄວາມສະໝັກ​ໃຈ;
4. ບໍ່ຕໍ່ອາຍຸໃບຮັບຮອງ ເປັນນັກກວດສອບ;
5. ບໍ່ສາມາດແກ້ໄຂສາເຫດຂອງການສັ່ງໂຈະຕາມທີ່ກຳນົດໄວ້ໃນ ມາດຕາ 24 ຂອງຂໍ້ຕົກລົງສະບັບນີ້;
6. ຖືກ​​ກ່າວ​ເຕືອນຢ່າງ​ເປັນ​ລາຍ​ລັກອັກສອນແລ້ວ​ ​ແຕ່ຍັງ​ສືບ​ຕໍ່​ລະ​ເມີດ;
7. ຖອນໃນກໍລະນີອື່ນ ຕາມການກໍານົດຂອງ ສໍານັກງານຄະນະກໍາມະການຄຸ້ມຄອງຫຼັກຊັບ.

ໝວດທີ 7
[bookmark: _Toc477792181]ຄ່າບໍລິການ ແລະ ຂໍ້ຫ້າມ

ມາດຕາ  28   (ປັບປຸງ) ຄ່າບໍລິການ
 ບໍລິສັດກວດສອບ ແລະ ນັກກວດສອບ ທີ່ເຄື່ອນໄຫວໃຫ້ການບໍລິການດ້ານການກວດສອບ ຢູ່ໃນຂົງເຂດວຽກງານຫຼັກຊັບ ຕ້ອງເສຍຄ່າບໍລິການໃຫ້ແກ່ ສຳນັກງານຄະນະກຳມະການຄຸ້ມຄອງຫຼັກຊັບ ດັ່ງນີ້:
1. ຄ່າຢື່ນສໍານວນຄໍາຮ້ອງຂໍການຮັບຮອງເປັນ ບໍລິສັດກວດສອບ ຈໍານວນ 5.000.000 ກີບ ແລະ ສໍາລັບ ນັກກວດສອບ ຈໍານວນ 2.000.000 ກີບ ແລະ ຕ້ອງຊໍາລະເງິນພາຍໃນວັນທີໄດ້ຢື່ນສໍານວນຄໍາຮ້ອງ ຕໍ່ ສໍານັກງານຄະນະກໍາມະການຄຸ້ມຄອງຫຼັກຊັບ;
2. ຄ່າອອກໃບຮັບຮອງເປັນ ບໍລິສັດກວດສອບ ຈໍານວນ 15.000.000 ​ກີບ ຕໍ່ຄັ້ງ ແລະ ສໍາລັບນັກກວດສອບ ຈຳນວນ 5.000.000 ​ກີບ ຕໍ່ຄົນ ແລະ ຕ້ອງ​ຊຳລະ​ເງິນພາຍ​ໃນ​ວັນ​​ທີ່ໄດ້ຮັບໃບຮັບຮອງ; 
3. ຄ່າຕໍ່ໃບຮັບຮອງເປັນ ບໍລິສັດກວດສອບ ຈໍານວນ 10.000.000 ​ກີບ ຕໍ່ຄັ້ງ ​ແລະ ສໍາລັບນັກກວດສອບ​ ຈຳນວນ 3.000.000 ​ກີບ ຕໍ່ຄົນ ແລະ ຕ້ອງ​ຊຳລະເງິນ​ພາຍ​ໃນ​ວັນ​​ທີ່ໄດ້ຮັບໃບຮັບຮອງ; 
4. ຄ່າຄຸ້ມຄອງປະຈຳປີ ສຳລັບບໍລິສັດ ຈຳນວນ 5.000.000 ກີບ ແລະ ສໍາລັບນັກກວດສອບ​ ຈຳນວນ 3.000.000 ກີບ ຕໍ່ຄົນ ແລະ ຕ້ອງຊໍາລະເງິນພາຍ ໄຕມາດ 1 ຂອງປີຖັດໄປ. 

ກໍລະນີ ບໍລິສັດກວດສອບ ຫາກບໍ່ໄດ້ເຊັນສັນຍາໃຫ້ການບໍລິການກວດສອບ ແກ່ ກຸ່ມເປົ້າໝາຍກ່ຽວກັບວຽກງານຫຼັກຊັບ ພາຍໃນປີນັ້ນ ແມ່ນຈະບໍ່ໄດ້ເສຍຄ່າຄຸ້ມຄອງປະຈໍາປີ.  

[bookmark: _Toc477792183]ມາດຕາ  29   (ປັບປຸງ) ຂໍ້ຫ້າມສໍາລັບ ບໍລິສັດກວດສອບ ແລະ ນັກກວດສອບ
 ຂໍ້ຫ້າມສໍາລັບ ບໍລິສັດກວດສອບ ໃຫ້ປະຕິບັດຕາມທີ່ໄດ້ກໍານົດນົດໄວ້ໃນ ກົດໝາຍວ່າດ້ວຍຫຼັກຊັບ (ສະບັບປັບປຸງ) ມາດຕາ 177. ນອກຈາກນັ້ນ ຍັງມີຂໍ້ຫ້າມເພີ່ມເຕີມ ດັ່ງນີ້: 
1. ອະນຸຍາດໃຫ້ພະນັກງານທີ່ບໍ່ນອນຢູ່ໃນບັນຊີລາຍຊື່ທີ່ໄດ້ຜ່ານການຮັບຮອງຈາກ ສໍານັກງານຄະ ນະກໍາມະການຄຸ້ມຄອງຫຼັກຊັບ ຂອງບໍລິສັດຕົນ ມາເຄື່ອນໄຫວໃຫ້ການບໍລິການດ້ານການກວດສອບໃນຂົງເຂດວຽກງານຫຼັກຊັບ;
2. ມີຜົນປະໂຫຍດກ່ຽວຂ້ອງກັບ ກຸ່ມເປົ້າໝາຍກ່ຽວກັບວຽກງານຫຼັກຊັບ ທີ່​ຕົນ​ໃຫ້​ບໍລິການບໍ່ວ່າ ທາງກົງ ຫຼື ທາງອ້ອມ ເປັນຕົ້ນແມ່ນການຮັບ ຫຼື ໃຫ້ສິນບົນຕໍ່ ກຸ່ມເປົ້າໝາຍກ່ຽວກັບວຽກງານຫຼັກຊັບ ຫຼື ຮຽກຮ້ອງຜົນປະໂຫຍດອື່ນຈາກ ກຸ່ມ​ເປົ້າ​ໝາຍກ່ຽວກັບວຽກງານຫຼັກຊັບ ຫຼື ຜູ້ທີ່ມີສ່ວນກ່ຽວຂ້ອງກັບ ກຸ່ມເປົ້າໝາຍກ່ຽວກັບວຽກງານຫຼັກຊັບ ໃນນາມຕົນເອງ ຫຼື ບຸກຄົນອື່ນ ເພື່ອຜົນປະໂຫຍດຕົນເອງ ຫຼື ບຸກຄົນອື່ນ ນອກຈາກຄ່າບໍລິການທີ່ໄດ້ຕົກລົງກັນໄວ້ກັບລູກຄ້າຂອງຕົນ; 
3. ປັບປຸງ​, ປ່ຽນ​ແປງ​ຂໍ້ມູນ ແລະ ເອກະສານທີ່ຕິດພັນກັບ ການບັນຊີ ແລະ ລາຍ​ງານ​ການ​​ເງິນຂອງ​ກຸ່ມ​ເປົ້າໝາຍກ່ຽວກັບວຽກງານຫຼັກຊັບ ໂດຍບໍ່ຖືກຕ້ອງກັບຄວາມເປັນຈິງ;
4. ສົ່ງນັກກວດສອບທີ່ບໍ່ຄົບເງື່ອນໄຂ ລົງໄປໃຫ້ບໍລິການດ້ານການບັນຊີ ແລະ ການກວດສອບຕໍ່ກັບກຸ່ມເປົ້າໝາຍກ່ຽວກັບວຽກງານຫຼັກຊັບ;
5. ລະເມີດກົດຈັນຍາບັນດ້ານການບັນຊີ ແລະ ການກວດສອບ ທີ່ໄດ້ຮັບການຮັບຮອງຈາກອົງການທີ່ມີສິດອໍານາດກ່ຽວຂ້ອງ ແລະ ລະບຽບກົດໝາຍອື່ນທີ່ກ່ຽວຂ້ອງ; 
6. ນໍາໃຊ້ສິດ ແລະ ປະຕິບັດໜ້າທີ່ເກີນຂອບເຂດ ທີ່ໄດ້ກໍານົດໄວ້ໃນ ມາດຕາ 16 ຂອງຂໍ້ຕົກລົງສະບັບນີ້;
7. ສ້າງຄວາມຫຍຸ້ງຍາກໃຫ້ກັບ ກຸ່ມເປົ້າໝາຍກ່ຽວກັບວຽກງານຫຼັກຊັບ ຫຼື ເປີດເຜີຍຄວາມລັບຂອງ ກຸ່ມເປົ້າໝາຍກ່ຽວກັບວຽກງານຫຼັກຊັບ ທີ່ຕົນໃຫ້ບໍລິການ ໂດຍບໍ່ໄດ້ຮັບອະນຸຍາດຈາກ ກຸ່ມເປົ້າໝາຍກ່ຽວກັບວຽກງານຫຼັກຊັບ ຍົກເວັ້ນ ມີຄຳສັ່ງຂອງອົງການທີ່ມີສິດອຳນາດທີ່ກ່ຽວຂ້ອງ;
8. ໃຫ້ການບໍລິການດ້ານການບັນຊີ ​ແລະ ການກວດສອບ ​ແກ່ ​ກຸ່ມ​ເປົ້າໝາຍກ່ຽວກັບວຽກງານຫຼັກຊັບ ໃນ​​ໄລຍະ​ເວລາທີ່ຖືກໂຈະ;
9. ສືບຕໍ່ໃຫ້ບໍລິການດ້ານການບັນຊີ ແລະ ການກວດສອບ ໃນກໍລະນີ ບໍ່ຕໍ່ອາຍຸໃບຮັບຮອງ ຕາມທີ່ໄດ້ກໍານົດໄວ້ໃນຂອງຂໍ້ຕົກລົງສະບັບນີ້;
10. ໃຫ້ບໍລິສັດກວດສອບ ທີ່ບໍ່ໄດ້ຮັບການຮັບຮອງຈາກ ສຳນັກງານຄະນະກຳມະການຄຸ້ມຄອງຫຼັກຊັບ ໃຫ້ການບໍລິການກວດສອບແທນຕົນ;
11. ມີພຶດຕິກໍາອື່ນທີ່ເປັນການລະເມີດ ກົດໝາຍ ແລະ ລະບຽບການທີ່ກ່ຽວຂ້ອງ;
12. ຂໍ້ຫ້າມອື່ນ ຕາມການກໍານົດຂອງ ສໍານັກງານຄະນະກໍາມະການຄຸ້ມຄອງຫຼັກຊັບ.


ຂໍ້ຫ້າມສໍາລັບ ນັກ​ກວດ​ສອບ ມີ ດັ່ງນີ້: 
1. ມີຜົນປະໂຫຍດກ່ຽວຂ້ອງກັບ ກຸ່ມເປົ້າໝາຍກ່ຽວກັບວຽກງານຫຼັກຊັບ ທີ່​ຕົນ​ໃຫ້​ບໍລິການບໍ່ວ່າ ທາງກົງ ຫຼື ທາງອ້ອມ ເປັນຕົ້ນແມ່ນການຮັບ ຫຼື ໃຫ້ສິນບົນ, ສວຍໃຊ້ຕໍາແໜ່ງ, ໜ້າທີ່, ສິດອໍານາດ ຕໍ່ ກຸ່ມເປົ້າໝາຍກ່ຽວກັບວຽກງານຫຼັກຊັບ ຫຼື ຮຽກຮ້ອງຜົນປະໂຫຍດອື່ນຈາກ ກຸ່ມ​ເປົ້າ​ໝາຍກ່ຽວກັບວຽກງານຫຼັກຊັບ ຫຼື ຜູ້ທີ່ມີສ່ວນກ່ຽວຂ້ອງກັບ ກຸ່ມເປົ້າໝາຍກ່ຽວກັບວຽກງານຫຼັກຊັບ ໃນນາມຕົນເອງ ຫຼື ບຸກຄົນອື່ນທີ່ຕິດພັນກັບການໃຫ້ການບໍລິການຂອງຕົນ ເພື່ອຜົນປະໂຫຍດຕົນເອງ ຫຼື ບຸກຄົນອື່ນ ນອກຈາກຄ່າບໍລິການທີ່ໄດ້ຕົກລົງກັນໄວ້ກັບລູກຄ້າຂອງຕົນ;
2. ໃຫ້ການບໍລິການດ້ານການບັນຊີແກ່ ກຸ່ມເປົ້າໝາຍກ່ຽວກັບວຽກງານຫຼັກຊັບ ທີ່ຕົນໃຫ້ການບໍລິ ການດ້ານການກວດສອບ;
3. ສັງກັດ​ຢູ່ 2​ ບໍລິສັດກວດສອບ ຫຼື ຫຼາຍ​ກວ່ານັ້ນ ໃນ​ເວລາ​ດຽວ​ກັນ;
4. ປັບປຸງ​, ປ່ຽນ​ແປງ​ຂໍ້ມູນ ແລະ ເອກະສານທີ່ຕິດພັນກັບ ການບັນຊີ ແລະ ການກວດສອບ, ລາຍ​ງານ​ການ​​ເງິນຂອງ ​ກຸ່ມ​ເປົ້າໝາຍກ່ຽວກັບວຽກງານຫຼັກຊັບ ໂດຍບໍ່ຖືກຕ້ອງກັບຄວາມເປັນຈິງ; 
5. ໃຫ້​ບຸກຄົນ​ອື່ນ​​ຢືມ​ ຫຼື ຢືມໃບຢັ້ງຢືນ​ວິຊາ​ຊີບ​ກາ​ນບັນຊີ ຈາກບຸກຄົນອື່ນ ​ເພື່ອເຄື່ອນໄຫວ​ໃຫ້ການບໍລິການດ້ານການບັນຊີ ແລະ ການກວດສອບ;
6. ປອມ​ແປງ​ໃບຢັ້ງຢືນ​ນັກວິຊາ​ຊີບ​ການບັນຊີ ​ແລະ ​ໃບຮັບຮອງ​ເປັນນັກກວດສອບໃນຂົງເຂດວຽກງານຫຼັກຊັບຈາກ ສຳນັກງານຄະນະກຳມະການຄຸ້ມຄອງຫຼັກຊັບ;
7. ລະເມີດກົດຈັນຍາບັນດ້ານການບັນຊີ ແລະ ການກວດສອບ ທີ່ໄດ້ຮັບການຮັບຮອງຈາກອົງການທີ່ມີສິດອໍານາດກ່ຽວຂ້ອງ ແລະ ກົດໝາຍ ແລະ ລະບຽບການທີ່ກ່ຽວຂ້ອງ;
8. ນໍາໃຊ້ສິດ ແລະ ປະຕິບັດໜ້າທີ່ໃນການກວດສອບເກີນຂອບເຂດ ຕາມທີ່ໄດ້ກໍານົດໄວ້ໃນ ມາດ ຕາ 16 ຂອງຂໍ້ຕົກລົງສະບັບນີ້;
9. ສ້າງຄວາມຫຍຸ້ງຍາກໃຫ້ກັບ ກຸ່ມເປົ້າໝາຍກ່ຽວກັບວຽກງານຫຼັກຊັບ ຫຼື ເປີດເຜີຍຄວາມລັບຂອງກຸ່ມເປົ້າໝາຍທີ່ຕົນໃຫ້ບໍລິການ ໂດຍບໍ່ໄດ້ຮັບອະນຸຍາດຈາກ ກຸ່ມເປົ້າໝາຍກ່ຽວກັບວຽກງານຫຼັກຊັບ ຍົກເວັ້ນ ມີຄຳສັ່ງຂອງອົງການທີ່ມີສິດອຳນາດທີ່ກ່ຽວຂ້ອງ;
10. ໃຫ້ການບໍລິການດ້ານການບັນຊີ ​ແລະ ການກວດສອບ ​ແກ່ ​ກຸ່ມ​ເປົ້າໝາຍກ່ຽວກັບວຽກງານຫຼັກຊັບ ໃນ​​ໄລຍະ​ເວລາທີ່ຖືກໂຈະ;
11. ລົງລາຍເຊັນໃສ່ບົດລາຍງານການກວດສອບໃນນາມບໍລິສັດກວດສອບ ໂດຍທີບໍ່ໄດ້ຮັບໃບອະນຸ ຍາດເປັນນັກກວດສອບຕາມກົດໝາຍຈາກ ກະຊວງການເງິນ;
12. ສືບຕໍ່ໃຫ້ບໍລິການດ້ານການບັນຊີ ແລະ ການກວດສອບ ໃນກໍລະນີ ບໍ່ຕໍ່ອາຍຸໃບຮັບຮອງ ຕາມທີ່ໄດ້ກໍານົດໄວ້ໃນຂອງຂໍ້ຕົກລົງສະບັບນີ້;
13. ໃຫ້ຜູ້ທີ່ບໍ່ໄດ້ຮັບການຮັບຮອງຈາກ ສຳນັກງານຄະນະກຳມະການຄຸ້ມຄອງຫຼັກຊັບ ໃຫ້ການບໍລິ ການດ້ານວຽກງານການບັນຊີ ແລະ ການກວດສອບ ແທນຕົນ;
14. ມີພຶດຕິກໍາອື່ນທີ່ເປັນການລະເມີດ ກົດໝາຍ ແລະ ລະບຽບການທີ່ກ່ຽວຂ້ອງ;
15. [bookmark: _Toc271713917]ຂໍ້ຫ້າມອື່ນ ຕາມການກໍານົດຂອງ ສໍານັກງານຄະນະກໍາມະການຄຸ້ມຄອງຫຼັກຊັບ.



[bookmark: _Toc477792189]ໝວດ​ທີ 8
[bookmark: _Toc271713918][bookmark: _Toc477792190]ນະໂຍບາຍຕໍ່ຜູ້ມີຜົນງານ ແລະ ມາດຕະການຕໍ່ຜູ້ລະເມີດ

[bookmark: _Toc477792191][bookmark: _Toc271713921][bookmark: _Toc264446249]ມາດຕາ  30	  (ປັບປຸງ) ນະໂຍບາຍຕໍ່ຜູ້ມີຜົນງານ
 ບໍລິສັດກວດສອບ, ນັກກວດສອບ, ກຸ່ມເປົ້າໝາຍກ່ຽວກັບວຽກງານຫຼັກຊັບ ແລະ ພາກສ່ວນອື່ນທີ່ກ່ຽວຂ້ອງກັບການເຄື່ອນໄຫວໃຫ້ການບໍລິການດ້ານການບັນຊີ ແລະ ການກວດສອບ ໃນຂົງເຂດວຽກງານຫຼັກຊັບ ທີ່ມີຜົນງານດີເດັ່ນໃນການຈັດ​ຕັ້ງ​ປະຕິບັດ​ຂໍ້ຕົກລົງສະບັບ​ນີ້ ​ຈະໄດ້ຮັບການຍ້ອງຍໍຕາມຄວາມເໝາະສົມ ຫຼື ນະໂຍບາຍອື່ນ ຕາມການກໍານົດໄວ້ໃນລະບຽບສະເພາະ.

[bookmark: _Toc477792192]ມາດຕາ  31	  (ປັບປຸງ) ມາດ​ຕະການ​​ຕໍ່​ຜູ້ລະເມີດ	
 ບໍລິສັດກວດສອບ, ນັກກວດສອບ, ກຸ່ມເປົ້າໝາຍກ່ຽວກັບວຽກງານຫຼັກຊັບ ແລະ ພາກສ່ວນອື່ນທີ່ກ່ຽວຂ້ອງກັບການເຄື່ອນໄຫວໃຫ້ການບໍລິການດ້ານການບັນຊີ ແລະ ການກວດສອບ ໃນຂົງເຂດວຽກງານຫຼັກຊັບ ທີ່ລະເມີດຂໍ້ຕົກລົງສະບັບນີ້ ຈະຖືກປະຕິບັດມາດຕະການ ສຶກສາອົບຮົມ ຫຼື ກ່າວເຕືອນ, ປັບໃໝ ແລະ ມາດຕະການເພີ່ມເຕີມ ດັ່ງນີ້:

ມາດຕະການສຶກສາອົບຮົມ ຫຼື ກ່າວເຕືອນ ແມ່ນໃນກໍລະນີທີ່ມີພຶດຕິກໍາ ຫຼື ການລະເມີດໃນລັກສະນະ ດັ່ງລຸ່ມນີ້:
1. [bookmark: _Hlk40272506]ການ​ເປັນ​ລະ​​ເມີ​ດ​ຄັ້ງ​ທໍາ​ອິດ ທີ່​ມີ​ລັກ​ສະ​ນະ​ເບົາ ເປັນຕົ້ນ ຍື່ນເອກະສານຂໍຕໍ່ອາຍຸໃບຮັບຮອງເປັນບໍລິສັດກວດສອບ ແລະ ນັກກວດສອບ ກ່ອນວັນທີໃບຮັບຮອງຈະໝົດອາຍຸ ຕໍ່າກວ່າ 45 ວັນ, ລາຍງານລ່າ ຊ້າ, ບໍ່ໃຫ້ການຮ່ວມມືກັບ ສໍານັກງານຄະນະກໍາມະການຄຸ້ມຄອງຫຼັກຊັບ ແລະ ພາກສ່ວນອື່ນທີ່ກ່ຽວຂ້ອງ, ບໍ່ສະໜອງຂໍ້ມູນ ແລະ ເອກະສານ ຕາມການຮຽກຮ້ອງຂອງ ສໍານັກງານຄະນະກໍາມະການຄຸ້ມຄອງຫຼັກຊັບ ຫຼື ພາກສ່ວນອື່ນທີ່ກ່ຽວຂ້ອງ ແລະ ກໍລະນີການລະເມີດອື່ນທີ່ສ້າງຄວາມ​ເສຍ​ຫາຍບໍ່​ເກີນ 1.000.000 ​ກີບ;
2. ການລະເມີດບໍ່ມີການຮ້ອງຟ້ອງ ຫຼື ແຈ້ງຄວາມ ຂອງຜູ້ຖືກເສຍຫາຍ ແລະ ຄູ່ກໍລະນີ ສາມາດຕົກລົງ ຫຼື ແກ້ໄຂ ຮ່ວມກັນໄດ້;
3. ມີພຶດຕິກໍາທີ່ຂັດກັບຂໍ້ຕົກລົງສະບັບນີ້ ແຕ່ບໍ່ແມ່ນການລະເມີດຂໍ້ຫ້າມ ຕາມທີ່ໄດ້ກໍານົດໄວ້ໃນ ມາດຕາ 29 ຂອງຂໍ້ຕົກລົງສະບັບນີ້;
4. ກໍລະນີອື່ນ ຕາມການກໍານົດຂອງ ສໍານັກງານຄະນະກໍາມະການຄຸ້ມຄອງຫຼັກຊັບ.

ມາດຕະການ​​ປັບ​ໃໝ ແມ່ນໃນ​ກໍ​ລະ​ນີ​ທີ່​ມີພຶດຕິກໍາ ຫຼື ການລະເມີດໃນລັກສະນະ ດັ່ງລຸ່ມ​ນີ້:
1. ການເປັນລະເມີດຄັ້ງທຳອິດ ທີ່ມີລັກສະນະຮ້າຍ​ແຮງ ຊຶ່ງ​ການລະເມີດສ້າງຄວາມ​ເສຍ​ຫາຍ​ເກີນ 1.000.000 ​ກີບ ຫຼື ຖືກປະຕິບັດມາດຕະການສຶກສາອົບຮົມ ຫຼື ກ່າວເຕືອນແລ້ວ ແຕ່ຍັງສືບຕໍ່ລະເມີດ ເປັນຄັ້ງທີ 2 ຈະ​ຖືກ​ປັບ​ໃໝ ຈໍານວນ 2 ເທົ່າ ຂອງມູນຄ່າຄວາມເສຍຫາຍທີ່ເກີດຈາກການລະເມີດຂອງຕົນ;
1. ບໍລິສັດທີ່ເຄື່ອນໄຫວໃຫ້ການບໍລິການທາງດ້ານການກວດສອບ, ນັກກວດສອບ ແລະ ກຸ່ມເປົ້າ ໝາຍກ່ຽວກັບວຽກງານຫຼັກຊັບ ທີ່ລະເມີດຂໍ້ຫ້າມ ຕາມທີ່ໄດ້ກໍານົດໄວ້ໃນ ຂໍ້ຕົກລົງສະບັບນີ້ ຈະຖືກປັບໃໝ 2 ເທົ່າ ຂອງມູນຄ່າຄວາມເສຍຫາຍທີ່ເກີດຂຶ້ນຈາກການລະເມີດຂອງຕົນ.


ມາດຕະການເພີ່ມເຕີມຕໍ່ ບໍລິສັດກວດສອບ ແລະ ນັກກວດສອບ ມີດັ່ງນີ້:
0. ໃຫ້ແກ້ໄຂການລະເມີດຂອງຕົນຄືນໃຫ້ຖືກຕ້ອງ ຕາມທີ່ໄດ້ກໍານົດໄວ້ໃນ ກົດໝາຍ ແລະ ລະ ບຽບການອື່ນທີ່ກ່ຽວຂ້ອງ;
0. ໂຈະ ການໃຫ້ການບໍລິການທາງດ້ານການກວດສອບ ແລະ ໃບຮັບຮອງນັກກວດສອບ;
0. ຖອນ ໃບຮັບຮອງເປັນບໍລິສັດກວດສອບ ແລະ ໃບຮັບຮອງນັກກວດສອບ;
0. ເປີດເຜີຍ ກ່ຽວກັບການລະເມີດຂໍ້ຫ້າມຕາມທີ່ໄດ້ກໍານົດໄວ້ໃນ ຂໍ້ຕົກລົງສະບັບນີ້ ລົງໃນເວັບໄຊຂອງ ສໍານັກງານຄະນະກໍາມະການຄຸ້ມຄອງຫຼັກຊັບ ແລະ ຕະຫຼາດຫຼັກຊັບ ພາຍຫຼັງທີ່ ສໍານັກງານຄະນະກໍາມະການຄຸ້ມຄອງຫຼັກຊັບ ໄດ້ອອກຂໍ້ຕົກລົງປັບໃໝ.

[bookmark: _Toc271713924][bookmark: _Toc477792193]ໝວດ​ທີ 9
[bookmark: _Toc271713925][bookmark: _Toc477792194]ບົດ​ບັນຍັດ​ສຸດ​ທ້າຍ

[bookmark: _Toc267463866][bookmark: _Toc267463808][bookmark: _Toc477792195]ມາດຕາ  32   (ປັບປຸງ) ການຈັດ​ຕັ້ງ​ປະຕິບັດ
[bookmark: _Toc267463867][bookmark: _Toc267463809][bookmark: _Toc263161226]ສຳນັກງານຄະນະກຳມະການຄຸ້ມຄອງຫຼັກຊັບ, ບໍລິສັດກວດສອບ, ນັກກວດສອບ, ກຸ່ມເປົ້າໝາຍກ່ຽວກັບວຽກງານຫຼັກຊັບ ແລະ ພາກສ່ວນອື່ນທີ່ກ່ຽວຂ້ອງ ກັບການເຄື່ອນໄຫວໃຫ້ການບໍລິການດ້ານການບັນຊີ ແລະ ການກວດສອບ ໃນຂົງເຂດວຽກງານຫຼັກຊັບ ຈົ່ງ​ຮັບ​ຮູ້ ​ແລະ ຈັດ​ຕັ້ງ​ປະຕິບັດ​​ຂໍ້ຕົກລົງສະບັບ​ນີ້ ຕາມ​ຂອບ​ເຂດ​ສິດ ແລະ ໜ້າ​ທີ່​ຂອງ​ຕົນ ຢ່າງເຂັ້ມງວດ.

[bookmark: _Toc477792196]ມາດຕາ  33   (ປັບປຸງ) ຜົນ​ສັກສິດ
[bookmark: _GoBack] ຂໍ້ຕົກລົງ​ສະບັບນີ້ ມີຜົນສັກສິດນັບແຕ່ວັນລົງລາຍເຊັນ ເປັນຕົ້ນໄປ.
 ຂໍ້ຕົກລົງສະບັບນີ້ ປ່ຽນແທນຂໍ້ຕົກລົງວ່າດ້ວຍການບັນຊີ ແລະ ກວດສອບ ກ່ຽວກັບວຽກງານຫຼັກຊັບ ສະບັບເລກທີ 12/ຄຄຊ, ລົງວັນທີ 29 ພຶດສະພາ 2017.

	    	              ປະທານຄະນະ​ກຳມະການ​ຄຸ້ມ​ຄອງ​ຫຼັກ​ຊັບ


15
image1.png




